
Shri Madhurapuri Stuti

શ્રીમધુરાપુરીસ્તુતિઃ

શ્વેતદ્વીપમધિષ્ઠિતા સુવિપુલા સા સત્યલોકસ્થિતા
ચાયોધ્યા ચ કુશસ્થલી મધુપુરીત્યત્યુજ્જ્વલા નિસ્તુલાઃ ।

પઞ્ચ શ્રીકમિતુઃ પ્રપઞ્ચકુહરે પુર્યઃ સ્ફુરન્તિ સ્ફુટં
તાસાં મધ્યગતા વિભાતિ મધુરા સા હન્ત સર્વોત્તરા॥ ૧॥

કાઞ્ચી કાશિપુરી ચ સા પુનરયોધ્યા સાપિ ચાવન્તિકા
માયાખ્યા ચ કુશસ્થલી મધુપુરીત્યત્યન્તપુણ્યોત્તરાઃ ।

પુર્યઃ સપ્ત સમુલ્લસન્તિ પરિતઃ ક્ષોણીતલે તાસ્વહો
મધ્યસ્થા મધુરા વિરાજતિ સરોમધ્યે યથામ્ભોરુહમ્॥ ૨॥

વૃન્દારણ્યબૃહદ્વનં મધુવનં તાલાટવી શ્રીવનં
ભદ્રાખ્યં કુમુદાટવી ચ બકુળારણ્યઞ્ચ લોધ્રાટવી ।

માણ્ડીરાખ્યવનં તથૈવ ખદિરારણ્યઞ્ચ કાત્યાટવી-
ત્યેતૈર્દ્વાદશભિર્વનૈઃ પરિવૃતા જેજેતિ સા ભૂતલે॥ ૩॥

યોગીન્દ્રાદૃતપુણ્યતોયમરિતા ભાગીરથીસઙ્ગતા
કાળિન્દી પરિખેવ યત્ર સરિતામગ્રેસરી ભાસતે ।

શ્રીગોવર્ધનરોહિતાદિભિરગશ્રેષ્ઠૈશ્ચ ગોષ્ઠૈર્વૃતા
સા ગોપાલપુરી વિભાતિ મધુરા નામ પ્રપઞ્ચોદરે॥ ૪॥

નિર્માન્તિ સ્માતિરભ્યામહહ દિવિષદો યાં પુરૈવાદિકાલે
ધર્માસક્તાન્તરાત્મા બહુયુગમવસદ્યત્ર મધ્વાખ્યદૈત્યઃ ।

નિર્માયૈર્માનવૌઘૈસ્સતતપરિગતા નિર્મલા શર્મદાત્રી
સેયં નિર્વાણભૂમિર્જયતિ મધુપુરી સર્વગીર્વાણસેવ્યા॥ ૫॥

દિવ્યાં દિવ્યૈકભોગ્યાં મણિગણકિરણાપૂરિતાશેષલોકાં
મર્ત્યાનાં દુર્વિલોકાં   મધુસુતમથને યાં પુરા કોસલેન્દ્રઃ ।

ગીર્વાણાનાં પ્રસાદાદકૃત નિજપુરીં  ધિક્કૃતસ્વર્ગલોકાં
તાં સાક્ષાદ્ બ્રહ્મગોપાલકદયિતપુરીમીક્ષિતાહે કદા નુ॥ ૬॥

શ્રીમધુરાપુરીસ્તુતિઃ

યત્રાવિર્ભૂય ભૂયસ્તરનિજકલયા ગૂઢમધ્યાસ્ત ગોષ્ટં
યામેવાભ્યેત્ય ભૂયઃ ક્ષિતિપતિમકરોદુગ્રસેનં મુરારિઃ ।

યામગ્રે શૂરસેનશ્ચિરમનુબુભુજે વજ્રમુખ્યાસ્તથાન્તે
સેયં વૃષ્ણીશ્વરસ્ય પ્રિયતમનગરી લાલસીતિ ત્રિલોક્યામ્॥

હૃષ્ટાત્મા મુષ્ટિકારિપ્રમુખયદુવરૈર્દ્વ્યષ્ટસાહસ્રયોષા-
જુષ્ટઃ સમ્મૃષ્ટશક્રોપલતુલિતરુચિર્યત્ર ચિક્રીડ ચક્રી ।

ચક્રાદ્યૈશ્શસ્ત્રજાલૈરભિતનિજમહશ્ચક્રવિદ્યોતિતાશા-
ચક્રૈરાપાલિતા સા જયતિ મધુપુરી શક્રમુખ્યૈર્નિષેવ્યા  ॥ ૮॥

યસ્યાં યત્સન્નિધૌ વા ક્વચિદપિ વિપિને યાં પરીત્ય સ્થિતાસુ
દ્વાર્વત્યાદ્યાસુ વાપિ પ્રથિતહરિહરક્ષેત્રતીર્થાઙ્કિતેષુ ।

પ્રેતા જાતાઃ સ્થિતા વા ન ખલુ શમલવન્તોઽપિ પશ્યન્તિ ઘોરાન્
પ્રેતાધીશસ્ય દૂતાનપિ બત મધુરાં તાં વ્રજેમાશુભાન્તામ્॥ ૯॥

વ્યુષ્ટ્યાં દિષ્ટ્યાપિ યસ્યાઃ સ્મૃતિરખિલનૃણાં હન્ત નક્તન્દિવાન્ત-
ર્જાતં સર્વાઘજાતં ક્ષપયતિ તરસા મઙ્ગળઞ્ચાતનોતિ  ।

સેયં શ્રેયસ્સ્વરૂપા દિનકરદુહિતુઃ પશ્ચિમે તીરભાગે
ગાઢં બાભાતિ પૃથ્વીકુચભરકલિતા ચન્દ્રલેખેવ પૃથ્વી॥ ૧૦॥

નિત્યં યત્ર પરિસ્ફુરત્સુ નિતરાં પુણ્યેષ્વરણ્યેષ્વહો
રામાદ્યા નિવસન્તિ દૈવતગણોપાસ્યા હરેર્મૂર્તયઃ ।

નૃત્યન્ત્યપ્સરસઃ સહામરગણૈરત્યન્તહર્ષોદયા-
દિત્થમ્ભૂતમહોદયા મધુપુરી જેજેતિ સા ભૂતલે॥ ૧૧॥

દૃશ્યા વિષ્ણુપદોજ્જ્વલા સુવિમલા નિશ્શેષતાપાર્દિની 
શશ્વદ્વિશ્વજનેષુ ચિદ્રસસુધાનિષ્યન્દસન્દોહિની ।

કાળિન્દીસરિદમ્બુબિમ્બિતકલાનાથાર્થબિમ્બોપમા
મૌકુન્દો  પરિલાલસીતિ નગરી સેયં ધરિત્રીતલે॥ ૧૨॥

યા ગુપ્તા મધુના પુરા મધુપુરીત્યાખ્યામવાપ સ્ફુટાં
સદ્યઃ પાપનિમન્થનેન મથુરેત્યાખ્યાયતે યા બુધૈઃ ।

યાં લોકે મધુરેતિ ચાભિદધતે માધુર્યસર્વઙ્કષાં
વૃષ્ણીનાં નિયતા પુરી વિજયતે સેયં ધરામણ્ડલે॥ ૧૩॥

ઉદ્યાદ્વિઋમશાલિનાં નિજયશઃપ્રદ્યોતશૌર્યોષ્મભિઃ

ખદ્યોતીકૃતલોકપાલમહસાં ચક્રાયુધાલમ્બિનામ્ ।
આવાસાત્કિલ શૂરસેનનૃપતીનાં શૌરસેનીતિ સા
વિખ્યાતા ભુવને વિકુણ્ઠભવનપ્રખ્યા વિજેજીયતે॥ ૧૪॥

યસ્યાં ધ્યાતુર્મુકુન્દઃ  પ્રદિશતિ ભગવાનાશુ મુક્તિ વિશેષા-
દ્યસ્યામષ્ટચ્છદાઢ્યા વિકસતિ વિલસચ્ચિત્તપદ્મં ત્રિલોક્યાઃ ।

યસ્યાં તિષ્ઠન્તિ હૃષ્ટાસ્સતતમપિ હરિં  દ્રષ્ટુમષ્ટૌ દિગીશા
વિશ્વોત્કૃષ્ટા સુપુષ્ટા વિલસતિ મધુરા નામ સા રાજધાની॥ ૧૫॥

અશ્રાન્તાનન્તશક્તેઃ પશુપકુલશિશોર્નિત્યલીલાનિકેતૈ -
ર્વિશ્રાન્ત્યાદ્યૈઃ   પવિત્રૈર્હરિહરગિરિજામન્દિરૈરઙ્કિતાયામ્ ।

અશ્રાન્તં હન્ત વિશ્વેશ્વરમહિતમહાવિષ્ણુપુર્યામમુષ્યાં
વિશ્રાન્તિં  સ્વાન્ત! કુર્યાસ્ત્વમિહ ભવપથે મા વૃથૈવ વ્યથેથાઃ॥ ૧૬॥

યસ્યાં ભીમોર્મિચક્રાહતિમતિપરુષાં   દૂરતો વારયન્ત્યાં
શ્રીમદ્વૈકુણ્ઠનામા પશુપકુલશિશુઃ કોઽપિ સત્કર્ણધારઃ ।

કાળિન્દીતીરનિષ્ઠાં યદુપતિનગરીનામધેયાં ગરિષ્ઠાં
સંસારાબ્ધેસ્તરીં  તામતુલસુખકરીં ગાઢમદ્યાવલમ્બે॥ ૧૭॥

યસ્યાં હા હન્ત વિશ્વાદ્ભુતમનુજકિશોરાકૃતેશ્ચક્રપાણે-
ર્લીલાવંશીરવાસ્વાદનપરમચિદાનન્દસિદ્ધા નિમગ્નાઃ ।

યોગીન્દ્રાસ્તાદ્વિકુણ્ઠાસ્પદમભિલષિતં નાધિરોઢું ક્ષમન્તે
તસ્યૌઁ ગોપાલપુર્યાઃ શિવ શિવ ! મહિમોદ્રેકસીમ્ને નમોઽસ્તુ॥ ૧૮॥

ગાઢોદ્ભાસિકુશસ્થલીમુખજગન્નાથાધિવાસસ્થલી
મધ્યસ્થં નિજરોચિષૈવ હરિતામાપૂરયન્મણ્ડલમ્ ।

શ્રીમન્માધુરમણ્ડલં વિજયતે મધ્યેધરામણ્ડલં
જ્યોતિર્મણ્ડલમધ્યગં દિવિ યથા તારાપતેર્મણ્ડલમ્॥ ૧૯॥

શ્રીગોપાલકમલમૂર્તિરમલા   સારા સલીલોત્સુકા
તારુણ્યોદયરામણીયકહઠાકૃષ્ટત્રિલોકીમનાઃ ।

યસ્મિન્ ખેલતિ વેણુનાદલહરી નિર્મજ્જિતાશામુખા
તસ્મિન્ માધુરમણ્ડલે ભવતુ મે ગુલ્માદિજન્માપિ વા॥ ૨૦॥

ઇત્યેતાં મધુરાપુરીસ્તુતિકથાં શ્રુત્યન્તસારોદિતાં
પ્રત્યૂષે પ્રતિબુધ્ય શુદ્ધમનસા નિત્યં પઠન્ માનવઃ ।

મૃત્યોર્મસ્તતટાર્પિતાઙઘ્રિરખિલાન્   ભુક્ત્વેહ ભોગોત્કરા

નત્યુત્કૃષ્ટમકુણ્ઠધામ તદહો વૈકુણ્ઠધામ વ્રજેત્॥ ૨૧॥
ઇતિ શ્રીમધુરાપુરીસ્તુતિઃ સમાપ્તા ।
Proofread by Mohan Chettoor

Shri Madhurapuri Stuti

pdf was typeset on September 4, 2022

Please send corrections to sanskrit@cheerful.com

4 sanskritdocuments.org


	Document Information
	Document Text
	Document Credits

